
M
ilu recibe como aga-
sallo unha televisión 
tan pequena coma 
ela que se converte 

na súa mellor amiga. Son as fra-
ses simples e evocadoras as que 
nos suxiren a súa terrible soidade 
desde ben cativa, un sentimento 
que nomea e identifica no obxec-
to: “Pobriña, Nana. Sempre soa!”. 
As circunstancias mudan na casa e 
as respostas que Milu lles formula 
desde a inocencia aos adultos que 
a arrodean revelan como se inten-
sifica a soidade: desaparece a can-
ción que o pai procura no fondo 
dos vasos e o silencio gaña terreo; 
a nai comeza a súa caída, vítima 
da desesperanza e perdida no la-
birinto da depresión e da renuncia. 
A nivel narrativo as escenas adqui-
ren unha intensidade cargada de 
dramatismo, botando man de ele-
mentos metafóricos que inciden 
nos desvaríos dos adultos. E Milu? 
Milu soña, acubíllase na súa ami-
ga, observa e pregunta, mentres a 
tristura e o silencio se apoderan da 
súa vida. 

A armazón social favorece que 
Milu –e Nana xaora–, coñeza o que 
se ve a través da fiestra dun centro 
de acollida, soñando que seus pais 
dan atopado tantas cousas perdi-
das. Axiña vai descubrir a existencia 
doutra maneira de vivir na que hai 
risos, música, conversa e mesmo un 
novo obxecto que representa o mun-
do todo, a esfera terrestre, no que se 
cadra é posible atopar o camiño de 
volta á casa. O doce final, axeitado 
ao lectorado previsto, a partir dos 
seis anos, instala a ilusión dunha 
nova oportunidade de comezar, sen 
esquecer que na risa dos que máis 
queres reside a felicidade.

En Milu, Manuel Rivas aborda sen 
concesións un contexto familiar pro-
blemático que pon de manifesto a in-
defensión da protagonista. No entan-

to, o conxunto ofrece un tratamento 
delicado que resulta da mestura das 
pinceladas realistas con outras atei-
gadas de fantasía, un traballo ao que 
contribúen as enriquecedoras ilus-
tracións da valenciana Aitana Carras-
co. De feito, os debuxos atenden pro-
fusamente á dimensión psicolóxica e 
onírica da cativa, plasmando os seus 
soños e comportamentos e a mirada 
de desconcerto desde eses grandes 
ollos, cunha variada galería de cores, 
técnicas e texturas.

Un “libro solidario” que Kalan-
draka incorporou ao seu catálogo 
coincidindo coa celebración do Día 
Mundial da Infancia e en colabora-
ción coa Fundación Meniños, que 
recibirá o 10% das vendas e mais os 
dereitos de autor cedidos por Rivas. 
Agora correspóndenos a nós a cola-
boración, a mediación e non esque-
cer que na historia de Milu poden 
recoñecerse moitos nenos e nenas 
que teñen o dereito a gozar dunha 
infancia feliz. // Isabel Soto

fantasía nos gumes do real

O teatro para nenas e nenos 
segue sendo unha forma 
textual pouco frecuentada. 

O Premio Manuel María de Literatu-
ra Dramática Infantil funciona como 
un catalizador da súa escrita, unha 
oportunidade para fornecer de tex-
tos a compañías teatrais e ensinan-
tes. Dende 2006, este galardón deu 
a coñecer autores noveis, como Car-
los Losada e Teresa González Costa, 
á vez que premiou creadores xa con-
solidados, como Paula Carballeira e 
Xosé A. Neira Cruz, quen se fixo coa 
última edición deste recoñecemen-
to con Sopa de xarope de amora.

A peza constrúese a partir dun re-
curso recorrente no teatro infantil: o 
humor, que produce situacións dis-
paratadas e absurdas, xogando coa 
transformación de certos referentes 
para potenciar a súa vertente cómi-
ca. Neira xa amosara a súa pericia 
para provocar o riso n’O punto da es-
carola (texto gañador do VI Premio 
Barriga Verde de Teatro para Moni-
creques), mais con esta obra conse-
gue ir un paso máis alá. A historia 
que nos conta é a de tres reinos pos-
tos en perigo polas súas princesas, 
remisas a casar. Dada a situación, 

os reis e raíñas deciden recorrer a un 
sabio singular, o doutor Amorodo, 
especialista en males de amor. Mais 
debido á incopetencia de Valdema-
ro, o seu axudante, e ao namora-
mento que sente por Chismunda, as 
súas fórmulas non funcionan. E os 
reis, fartos de esperar, deciden bom-
bardear a súa torre cuns proxectís 
moi especiais. 

A partir do desenvolvemento 
desta trama, o autor leva a cabo 
unha deconstrución de estereo-
tipos xenéricos que lle funciona e 
que xa empregara noutras obras da 
súa produción (A noite da Raíña Be-
renguela, O armiño dorme). Prince-
sas que refugan do destino precon-
cibido, feiticeiras sabias que dan 
coa resolución aos conflitos e mag-
níficas e encantadoras cociñeiras 
forman parte do seu entretecido. 

Sopa de xarope de amora convérte-
se así nunha sorte de conto mo-
derno que desafía as convencións 
(poderes reais e mundo rural atem-
poral incluído) partindo dos contos 
tradicionais. No mundo globaliza-
do en que a monarquía está demo-
dé e as sociedades rurais son cada 

vez máis escasas, o poder xa non é 
dos antigos espellos máxicos que 
todo o adiviñan, senón dos novos 
artefactos que se asemellan máis 
a un Ipad. Magnífica proposta con 
didascalias dirixidas á representa-
ción. E acaídas ilustracións de Mar-
ta Álvarez. // Montse Pena Presas

Conto para ler e para ver.  
Acompañado das ilustra-
cións da francesa Géraldine 

Alibeu, o escritor Armando Quinte-
ro presenta en OQO o seu segundo 
título infantil: Viches o león?, unha 
lírica composición na que os silen-
cios teñen tanto que dicir coma as 
palabras. 

A historia transpórtanos a unha 
selva nocturna e apracible, na que 
a lúa está continuamente presen-
te, onde atopamos a pequena ra 
á procura do león. Cargada cunha 
carta “que arrecende a herba e a 
flores frescas”, a ra vai seguindo os 
pasos do mamífero como se dunha 
investigación se tratase, e é só gra-
zas á colaboración dos demais ani-
mais que consegue dar con el. 

A través das respostas que a ra 
obtén dos seus veciños, tamén o 
lector vai obtendo datos da aven-
tura do león e das súas arelas de 
chegar ata a lúa, incrementándo-
se a curiosidade segundo a viaxe 
avanza. Cal é a razón pola que o 
león non caza nin come e se dedi-
ca a andar detrás da lúa? A respos-
ta non se descubrirá ata o final, 
como ocorre nas mellores narra-
cións de misterio. 

As ilustracións de Alibeu son in-
dispensables para crear a atmosfe-
ra do relato. Un evidente estatismo, 
grandes horizontes, nocturnas es-
tampas e cores apagadas intensi-
fican a soidade da selva, a quietu-
de, a inmensidade. Teñen ademais 
unha marcada función narrativa e 
rítmica, pois as escenas que non te-
ñen texto –aquelas nas que vemos 
o león en fuxida– son determinan-
tes no avance do relato e marcan os 
silencios que a narración precisa. 
A través destas estampas coñece-
mos tamén un pequeno neno que 
segue o desenvolvemento da histo-
ria como espectador, de maneira se-
mellante ao que facemos nós como 
lectores. A introdución deste perso-
naxe observador é un dos grandes 
acertos do libro, así como o empre-
go desas ilustracións sen texto.  

O estraño comportamento do 
león, que a todos desconcerta, é o 
misterio que finalmente descobre 
a ra cando dá con el para lle entre-
gar a carta, elemento principal na 
resolución da trama. E non é outra 
cousa que a picada do amor o que 
aguilloa ao rei da selva. Desta ma-
neira Viches o león? pasa de ser un 
intrigante relato sobre un león tris-
te e errante a converterse nunha 
fermosa historia de amor pola que 
sabemos que quen intenta imposi-
bles, como subir á lúa, ou está tolo 
ou está namorado. Normalmente é 
o segundo.   // María Lado

Princesas sen 
perdices
Infantil O teatro vira xogo para 
derrubar estereotipos


